
33. háskólaþing Háskóla Íslands 

haldið 17. apríl 2024 

 

Dagskrá 

Kl. 13.00-13.05 Rektor setur háskólaþing og fer yfir dagskrá og tímaáætlun og gerir grein fyrir 

fundargögnum (5 mín.). 

Kl. 13.05-13.25 Dagskrárliður 1. Rektor reifar mál sem eru efst á baugi hjá Háskóla Íslands (20 mín.). 

Kl. 13.25-13.35 Dagskrárliður 2. Tilnefning þriggja fulltrúa og þriggja varafulltrúa háskólasamfélagsins í 

háskólaráð Háskóla Íslands fyrir tímabilið 1.7.2024-30.6.2026 (10 mín.). 

 Málsmeðferð: 

a) Kynning á framboðum og fyrirkomulagi rafrænnar kosningar meðan á þinginu 

stendur (10 mín.). 

Kl. 13.35-14.05 Dagskrárliður 3. Örnám: Stutt, sveigjanlegt, hagnýtt (30 mín.). 

Málsmeðferð: 

a) Kynning, Steinunn Gestsdóttir, aðstoðarrektor kennslumála, og Halla Jónsdóttir, 

endurmenntunarstjóri (15 mín.). 

b) Umræður (15 mín.). 

Kl. 14.05-14.25 Dagskrárliður 4. Notendamiðuð þjónusta og stafræn umbylting (20 mín.).  

Málsmeðferð: 

a)  Kynning, Sæunn Stefánsdóttir, þróunarstjóri HÍ (10 mín.). 

b) Umræður (10 mín.). 

 

Kl. 14.25-14.40 Kaffihlé (15 mín.) 

Kl. 14.40-15.40 Dagskrárliður 5. Áhrif gervigreindar á nám og kennslu (60 mín.). 

Málsmeðferð: Fjórar stuttar framsögur: 

a) Hafsteinn Einarsson, lektor við Iðnaðarverkfræði-, vélaverkfræði- og 

tölvunarfræðideild (5 mín.). 

b) Sigurbjörg Jóhannesdóttir, verkefnisstjóri á kennslusviði (5 mín.). 

c) Magnús Þór Torfason, dósent við Viðskiptafræðideild (5 mín.). 

d) María Rós Kaldalóns, nemandi í hugbúnaðarverkfræði við Verkfræði- og 

náttúruvísindasvið (5 mín.) 

e) Umræður (40 mín.) 

 

Kl. 15.40-15.45  Dagskrárliður 2 (frh.). Tilnefning þriggja fulltrúa og þriggja varafulltrúa 

 háskólasamfélagsins í háskólaráð Háskóla Íslands fyrir tímabilið 1.7.2024-30.6.2026.  

Málsmeðferð: 

b) Niðurstaða kosningar (5 mín.)  

Kl. 15.45 Rektor slítur háskólaþingi 

 

Kl. 13.00-13.05 

Setning háskólaþings 

 

Rektor setti háskólaþing og bauð þingfulltrúa velkomna. Greindi hann frá því að þetta væri 33. 

háskólaþing Háskóla Íslands, en fyrsta háskólaþing, sem þá hét háskólafundur, var haldið 4.-5. 

nóvember 1999 og var viðfangsefni þess að móta sameiginlega vísinda- og menntastefnu fyrir 

Háskóla Íslands. Haldnir voru 25 háskólafundir, en árið 2008 var nafninu breytt í „háskólaþing“ 

og er þetta, eins og áður sagði, 33. þingið, eða ef allt er talið hið 58.  

 

Háskólaþing er haldið í samræmi við lög um opinbera háskóla nr. 85/2008 og reglur um skipan 

og fundarsköp háskólaþings nr. 984/2008 með síðari breytingum. Háskólaþing er 

samráðsvettvangur háskólasamfélagsins þar sem fram fer umræða um þróun og eflingu Háskóla 

Íslands. Þingið fjallar um og tekur þátt í að móta sameiginlega stefnu Háskóla Íslands að 

frumkvæði rektors. Háskólaráð getur leitað umsagnar háskólaþings um hvaðeina sem varðar 

starfsemi Háskóla Íslands og ráðið getur einnig falið þinginu umfjöllun um fagleg málefni og 

akademíska stefnumörkun. Háskólaþing er ályktunarbært um þau málefni sem það telur að 

varði hag háskólasamfélagsins. 

 
Á háskólaþingi eiga fast sæti rektor, forsetar fræðasviða, deildarforsetar og kjörnir fulltrúar 

fræðasviða, fulltrúar helstu stofnana Háskóla Íslands og samstarfsstofnana hans, kennarafélaga 

og stúdenta auk fulltrúa starfsmanna stjórnsýslu og fulltrúa úr háskólaráði. Tæplega 100 manns 

sitja háskólaþing að þessu sinni.  

 

Fundargerð síðasta háskólaþings, sem haldið var 17. janúar sl., var send þingfulltrúum. Engar 

athugasemdir bárust við fundargerðina og skoðast hún því samþykkt. 

 

Loks fól rektor Magnús Diðrik Baldurssyni, skrifstofustjóra rektorsskrifstofu, að vera 

fundarritari. 

 

Kl. 13.05-13.25 

Dagskrárliður 1 

Rektor reifar mál sem eru efst á baugi hjá Háskóla Íslands 

 

     
      

      
 

https://www.althingi.is/lagas/nuna/2008085.html
https://www.hi.is/haskolinn/reglur_nr_984_2008
https://www.hi.is/haskolinn/reglur_nr_984_2008


 3 

Kl. 13.25-13.35 

Dagskrárliður 2 

Tilnefning þriggja fulltrúa og þriggja varafulltrúa háskólasamfélagsins í háskólaráð 

Háskóla Íslands fyrir tímabilið 1.7.2024-30.6.2026 

 

Magnús Jökull Sigurjónsson, lögfræðingur á skrifstofu rektors, gerði grein fyrir málinu, en 

kjörstjórn var falin honum og ritara háskólaþings. Í 6. gr. laga um opinbera háskóla nr. 85/2008 

er kveðið á um skipan háskólaráðs í háskóla þar sem eru fleiri en 5.000 nemendur. Þar segir að 

auk rektors eigi sæti í ráðinu tíu fulltrúar, tilnefndir til tveggja ára í senn, þ.e. þrír fulltrúar 

háskólasamfélagsins tilnefndir af háskólaþingi, tveir fulltrúar tilnefndir af stúdentum, tveir 

fulltrúar tilnefndir af háskóla-, iðnaðar- og nýsköpunarráðherra og þrír fulltrúar tilnefndir af 

þeim fulltrúum sem fyrir eru í háskólaráði. 

 

Tilnefning fulltrúa háskólasamfélagsins (þriggja aðalmanna og þriggja varamanna) fyrir 

tímabilið 1. júlí 2024 til 30. júní 2026 fer fram á þessu háskólaþingi. Í 3. gr. reglna fyrir Háskóla 

Íslands nr. 569/2009 er mælt fyrir um hvernig staðið skuli að tilnefningunni. Í samræmi við 

reglurnar var auglýst eftir ábendingum og framboðum um fulltrúa háskólasamfélagsins í 

háskólaráð á ytri og innri vef Háskólans þremur vikum fyrir þingið. Framboðsfrestur rann út 5. 

apríl sl. 

 

Alls bárust 8 framboð og uppfylla þau öll skilyrði 3. gr. reglnanna um að frambjóðendur skuli 

vera akademískir starfsmenn Háskóla Íslands í fullu starfi, þ.e. a.m.k. 75% starfshlutfalli, en þó 

hvorki forseti fræðasviðs, deildarforseti né varadeildarforseti. Gögn um starfsvettvang 

frambjóðenda og stutt lýsing á starfsferli þeirra voru send út með fundarboði fyrir þingið og 

gert er ráð fyrir að þingfulltrúar hafi kynnt sér þau.  

 

Í framboði eru: 

 

• Aðalheiður Jóhannsdóttir, prófessor við Lagadeild á Félagsvísindasviði 

• Eydís Kristín Sveinbjarnadóttir, prófessor við Hjúkrunar- og ljósmóðurfræðideild á 

Heilbrigðisvísindasviði 

• Hólmfríður Garðarsdóttir, prófessor við Mála- og menningardeild á Hugvísindasviði 

• Ólafur Pétur Pálsson, prófessor við Iðnaðarverkfræði-, vélaverkfræði og tölvunarfræðideild á 

Verkfræði- og náttúruvísindasviði 

• Ragný Þóra Guðjohnsen, lektor við Deild menntunar og margbreytileika á Menntavísindasviði 

• Silja Bára R. Ómarsdóttir, prófessor við Stjórnmálafræðideild á Félagsvísindasviði 

• Þórdís Katrín Þorsteinsdóttir, prófessor við Hjúkrunar- og ljósmóðurfræðideild á 

Heilbrigðisvísindasviði 

• Yrsa Bergmann Sverrisdóttir, prófessor við Hjúkrunar- og ljósmóðurfræðideild á 

Heilbrigðisvísindasviði 

 

Atkvæðisbærir fulltrúar eru: 

• Rektor (1) 

• Forsetar fræðasviða eða eftir atvikum staðgenglar þeirra (5) 

• Deildarforsetar eða eftir atvikum varadeildarforsetar (26) 

• Fulltrúar kjörnir af fræðasviðum (þeir eru samstals 17) 

• Fulltrúi Félags háskólakennara (1)  

• Fulltrúi Félags prófessora (1)  

• Fulltrúar kjörnir af starfsmönnum við stjórnsýslu (2) 

• Fulltrúar tilnefndir af stofnunum, einn fyrir hverja stofnun. Stofnanirnar sem um ræðir eru: 

- Endurmenntun Háskóla Íslands (1) 

- Landsbókasafn Íslands - háskólabókasafn (1) 

- Landspítalinn (1) 

- Raunvísindastofnun Háskólans (1) 

- Stofnun Árna Magnússonar í íslenskum fræðum (1) 

- Tilraunastöð Háskóla Íslands í meinafræði að Keldum (1) 

- Þjóðminjasafn Íslands (1) 

 

Stúdentar hafa ekki atkvæðisrétt í þessari kosningu, þar eð þeir hafa nú þegar kosið sína tvo 

fulltrúa í háskólaráði í sérstakri kosningu. Með atkvæðisrétt fara því samtals 60 þingfulltrúar, 

en af þeim sækja 56 þetta háskólaþing. 

 

Kosningin átti upphaflega að fara þannig fram að farið væri inn á sérstakan kosningavef á Uglu 

þar sem finna mátti rafrænan kjörseðil og fengu atkvæðisbærir fulltrúar í morgun sendan 

tölvupóst með slóð á kosningavefinn. Því miður liggur Ugla niðri og mun líklega gera það 

eitthvað fram eftir degi. Hefur því verið brugðið á það ráð að prenta út kjörseðla og útbúa 

kjörkassa sem er hér aftast í salnum. 

 

Á kjörseðlinum eru nöfn frambjóðenda í stafrófsröð. Hver atkvæðisbær fulltrúi greiðir skriflega 

atkvæði sitt með því að merkja við nafn þriggja (og aðeins þriggja) frambjóðenda. Kjörfundur 

stendur til kl. 14.25. 

 

Þegar atkvæði hafa verið talin skulu þau þrjú sem flest atkvæði hljóta tilnefnd sem fulltrúar 

háskólasamfélagsins í háskólaráði. Þau þrjú sem verða í 4.-6. sæti eru tilnefnd sem varamenn. 

Sá varamaður sem flest atkvæði hlýtur er varamaður fyrsta aðalmanns, annar er varamaður 

annars aðalmanns og þriðji er varamaður þess þriðja. Þó er áskilið að fulltrúar 

háskólasamfélagsins í háskólaráði séu starfandi á ólíkum fræðasviðum, þannig að ef meðal 

þeirra þriggja sem flest atkvæði fá í kosningunni eru tveir af sama fræðasviði færist sá sem er 

með færri atkvæði niður í fjórða sæti og verður varamaður þess sem flest atkvæði hlaut. Á sama 

hátt gildir að ef allir þrír sem flest atkvæði fá í kosningunni eru af sama fræðasviði færast þeir 

sem eru í öðru og þriðja sæti niður í það fjórða og fimmta og verða varamenn þeirra sem eru í 

fyrsta og öðru sæti. Ef atkvæði eru jöfn í vali á milli manna skal hlutkesti ráða. Í lok þingsins 

kl. 15.40 verður niðurstaða kosningarinnar kunngjörð.  

 

Þá spurði Magnús Jökull hvort einhver þingfulltrúi gerði athugasemd við það verklag við 

kosninguna sem hér hefur verið lýst og var svo ekki og því gengið til kosningar.  

Kl. 13.35-14.05 

Dagskrárliður 3 

Örnám: Stutt, sveigjanlegt, hagnýtt 

 

Steinunn Gestsdóttir, aðstoðarrektor kennslumála, og Halla Jónsdóttir, endurmenntunarstjóri, 

gerðu grein fyrir málinu. Fyrst tók Steinunn til máls. 

 

 

      
 

      
 

      
 

      
 

Örnám: Stutt, sveigjanlegt, hagnýtt
Nýtt nám við Háskóla Íslands

Steinunn Gestsdóttir, aðstoðarrektor náms og kennslu

i

Opinn

KRI_stefna_HI26_210603_001.jpg

AURORA örnám - dæmi

Understanding Europe
• Þróað og kennt af HÍ og háskólanum í 

Duisburg-Essen

• Hýst í Duisburg-Essen

• Þverfaglegt - opið grunnnemum í öllum 
fræðigreinum

• Fjarnám en staðarlota í Amsterdam

• 2 x 5 ECTS námskeið og 20 ECTS verkefni 
= 30 ECTS

i

Opinn

KRI_stefna_HI26_210603_001.jpg

AURORA örnám - dæmi

Sustainability & Climate Change
• Háskólinn í Innsbruck

• Þverfaglegt á MS stigi

• Val á milli 10 eða 30 ECTS örnáms

• 2 x 5 ECTS námskeið frá Innsbruck háskóla

• 2 x 10 ECTS námskeið í eigin skóla og/eða 
öðrum Aurora skóla

i

KRI_stefna_HI26_210603_001.jpg

• Deildir skipuleggja og bjóða 
fram örnám beint

• Deildir skipuleggja örnám í 
samstarfi við Endurmenntun HÍ 
sem annast framkvæmdina

Tvær útfærslur verða 
mögulegar



 8 

      
 

 

Að kynningu Steinunnar lokinni tók Halla Jónsdóttir til máls. 

 

 

      
 

      

 
 

Að kynningum loknum gaf rektor orðið laust.  

 

Deildarforseti Hjúkrunar- og ljósmóðurfræðideildar sagði mikinn áhuga vera fyrir málinu innan 

deildarinnar og væri það þar til skoðunar. Spurði hún hvaða formkröfur giltu um örnám, hvernig 

væri háttað „staflanleika“ örnámseininga og hvað slíkt nám megi vera gamalt til að það teljist 

til annars náms.  

 

Steinunn Gestsdóttir sagði að ekki væri lengur til staða heimild til að bjóða 30 ECTS 

diplómanámsleiðir heldur aðeins örnámsleiðir. Því þyrfti annað hvort að breyta núverandi 

Vor / sumar 
2024:

Mótun 
heilsteyptrar

sýnar HÍ á örnám

Haust 2024:

Kynningar innan 
húss

Mótun nýrra 
örnámsleiða

Áramót 2024-
2025:

Örnámsleiðir 
tilbúnar fyrir 
kennsluskrá

Vor 2025:

Markaðssetning 
örnáms

Haust 2025:

Kennsla í örnámi 
hefst

Tímalína

Örnám

- öflug endurmenntun á háskólastigi

Halla Jónsdóttir

Forstöðumaður Endurmenntunar HÍ

Gamalt vín á 
nýjum belgjum?

Belgurinn skiptir neytandann máli. 
• Aðgengi að einingabæru námi 

með sveigjanleika. 
• Gæði tryggð.
• Rafræn vottun. 
• Hægt að nýta milli skóla, jafnvel 

landa.

diplómanámsleiðum í örnám eða stækka þær í bakkalárnámsleiðir. Örnám geti verið allt niður 

í 3 ECTS, en varðandi hæfniviðmið væri einnig talað um færni. Sagði hún engin fyrirmæli hafa 

verið gefin varðandi skilyrði staflanleika námsins enn sem komið er, en nemendur muni þurfa 

að sýna fram á hvaða nám þeir hafa tekið og deildir munu þurfa að meta að hvaða leyti það 

passar inn það í nám sem fyrir er. 

 

Kjörinn fulltrúi Félagsvísindasviðs lagði orð í belg varðandi umræðuna um staflanleika örnáms 

og sagði Stjórnmálafræðideild hafa boðið upp á stutt hagnýtt nám í jafnréttisfræðum og að vel 

kæmi til greina að geta staflað því upp í meistaragráðu.  

 

Steinunn sagði að það yrði væntanlega að einhverju marki undir hverri og einni deild komið 

hvernig „staflanleiki“ verði skilgreindur, en þó liggi fyrir að ekki verður unnt að stafla upp 

örnámi til heillar bakkalár- eða meistaragráðu  

 

Spurt var hver inntökuskilyrði verði fyrir örnám á vettvangi Endurmenntunar HÍ. 

 

Halla Jónsdóttir svaraði því til að örnámið verði skipulagt í samstarfi við deildir og muni þær 

því ákveða inntökuskilyrði í námið. 

 

Forseti Menntavísindasviðs fagnaði tilkomu örnámsins og sagði að á fræðasviðinu væri boðið 

upp á mikið af opnum einingabærum námskeiðum sem örnám gæti verið skýr farvegur fyrir. 

Endurmenntun HÍ  mun væntanlega vinna málið áfram í samstarfi við deildir. Endurmenntun 

mun e.t.v. geta hýst gáttina. Einnig spurning um fjármögnun námsins, einingar og 

skrásetningargjald. 

 

Forseti Hugvísindasviðs tók undir með kollega sínum af Menntavísindasviði og sagði örnám 

vera áhugaverðan valkost. Mikilvægt væri að ræða hinar ýmsu hliðar málsins betur innan 

Háskóla Íslands, s.s. einingafjöldann og hvort örnám geti verið námsleið. 

 

Forseti Félagsvísindasviðs vakti máls á því að á Íslandi væri nú kominn fjölbreyttur markaður 

fyrir margvíslega endurmenntun og spurði hvort gerðar væru sambærilegar gæðakröfur til aðila 

á þessum markaði.  

 

Kjörinn fulltrúi Menntavísindasviðs sagði tilkomu örnáms vera í senn spennandi og 

ruglingslega. Til dæmis virðist ekki ljóst hver sé munurinn á örnámi þessu og þeim 

einingarbæru námskeiðum sem í boði séu á vettvangi Menntavísindasvið. Einnig væri 

mikilvægt að vita hvernig örnámið yrði fjármagnað og hvort nemendur myndu greiða fyrir 

námið eftir gjaldskrá Háskóla Íslands eða Endurmenntunar. 

 

Annar kjörinn fulltrúi Menntavísindasviðs sagði það vera mikilvægt að námsframboð Háskóla 

Íslands væri gegnsætt og að það léki ekki vafi á því hvenær tiltekið nám væri vistað hjá deild 

og hvenær hjá Endurmenntun eða jafnvel annarstaðar.  

 

Steinunn Gestsdóttir sagði að örnám væri í raun námsleiðir, þótt þær geti verið mjög smáar. 

Endurmenntun HÍ verði lykilaðili við skipulagningu og framkvæmd námsins. Varðandi 

endurmenntunarmarkaðinn á Íslandi þyrftu stjórnvöld menntamála að taka það samtal við 

stéttarfélög og aðra sem að málinu koma. 

 

Halla Jónsdóttir sagði að ekki væri skipulegt gæðaeftirlit með öllum þeim aðilum sem bjóða 

endurmenntun á Íslandi. Örnám á vettvangi Háskóla Íslands/Endurmenntunar HÍ verði þó alltaf 

akademískt nám byggt á ECTS námseiningum og slíkt nám er aðeins í boði hjá viðurkenndum 

háskólum. Ekki hafi verið útfært hvort námið verði fjármagnað af nemendum eða t.d. með 

styrkjum frá stéttarfélögum. 

 

Til máls tóku undir þessum lið, auk Steinunnar og Höllu, þau Amalía Björnsdóttir, Helga 

Bragadóttir, Gyða Margrét Pétursdóttir, Kolbrún Pálsdóttir, Ólöf Garðarsdóttir og Stefán Hrafn 

Jónsson,  

 

Kl. 14.05-14.25 

Dagskrárliður 4 

Notendamiðuð þjónusta og stafræn umbylting 

 

Sæunn Stefánsdóttir, þróunarstjóri, gerði grein fyrir málinu.  

 

      
 

      
 

      
 

Notendamiðuð þjónusta og 

stafræn umbylting stjórnsýslu –

staða mála
Háskólaþing apríl 2024

SÆUNN STEFÁNSDÓTTIR 

ÞRÓUNARSTJÓRI

Rektor gaf orðið laust. 

Enginn tók til máls undir þessum lið.  

 

 

Kl. 14.25-14.40 

Kaffihlé 

 

 

Kl. 14.40-15.40 

Dagskrárliður 5 

Áhrif gervigreinar  

 

Undir þessum dagskrárlið fóru fram fjórar 5 mín. framsögur og að þeim loknum umræður. 

Fyrstu framsöguna flutti Hafsteinn Einarsson, lektor við Iðnaðarverkfræði-, vélaverkfræði- og 

tölvunarfræðideild. 

Næstu framsögu flutti Sigurbjörg Jóhannesdóttir, verkefnisstjóri á kennslusviði. 

Þriðju framsöguna flutti Magnús Þór Torfason, dósent við Viðskiptafræðideild. 

Fjórðu og síðustu framsöguna flutti María Rós Kaldalóns, nemandi í hugbúnaðarverkfræði við 

Verkfræði- og náttúruvísindasvið.  

 

„Ég talaði um gervigreind í námi í fyrra á ráðstefnu kennsluakademíunnar, sem er ekki í 

frásögur færandi nema hvað að ég spurði ChatGPT, mállíkanið góða, fyrir tæpu ári síðan: 

„Hvernig myndir þú útskýra ChatGPT fyrir fólki sem skilur ekki flókið tæknimál?“ Og út úr 

því fékk ég nokkrar skemmtilegar setningar eins og: „Þú getur hugsað því sem mjög flókinn og 

völdugur spjallsamtalsrobot. Það lærir með því að fá dæmi um hvernig fólk kommuniserar.“ 

Og svo finnst mér þessi síðasta málsgrein ótrúlega krúttleg: „Hann hefur ekki tilfinningar, getur 

ekki upplifað eða gert álitsmögulegar niðurlög. Hann er bara tölvuforrit sem reynir að gera sitt 

besta til að svara spurningum.“ 

 

Í gær spurði ég mállíkanið nákvæmlega sömu spurningar: „ChatGPT er eins konar snjallræði, 

eða tölvuprógram sem getur átt samtal við fólk á náttúrulegan hátt, eins og það væri að tala við 

annan mann. Hugsaðu um það eins og Siri eða Google Assistant, en í stað þess að svara bara 

einföldum spurningum eða gefa veðurspár, getur ChatGPT rætt við þig um næstum hvað sem 

er, skrifað texta eða hjálpað þér að læra nýja hluti. Það er eins og að hafa spjallfélagi sem aldrei 

þreytist eða þarf að hvíla, alltaf tilbúið að hjálpa þér eða halda þér félagsskap.“ 

Svarið var töluvert hnitmiðaðra, skýrara og íslenskan töluvert skárri. Þetta staðfestir það sem 

við vissum svo sem öll: Bara vegna þess að mállíkönin sem eru í boði í dag geta ekki leyst 

ákveðin verkefni eða búa ekki yfir nægum sannfæringarmætti þýðir það ekki að sú verði alltaf 

raunin. Staðreyndin er sú að þessi mállíkön eru komin til að vera og verða sífellt betri í að leysa 

flókin verkefni.  

 

Við getum gripið til einhverskonar skammtímalausna til að sporna gegn því að mállíkön séu 

misnotuð í háskólanámi, eins og margir kennarar hafa gert nú þegar. Þessar lausnir eru svo sem 

ekkert sérlega skapandi eða flóknar, til dæmis stærri og fleiri próf. En hvernig getum við kennt 

nemendum að nota gervigreind á ábyrgan hátt án þess að það bitni á „menntun þeirra“? Ég held 

ég geti ekki endilega svarað því EN: Það sem við viljum helst fyrir nýnema er að þeir myndi 

tengsl innan háskólans svo þau séu líklegri til að þrauka fyrsta árið sitt og þá líklegri til að 

útskrifast. En ástæðan fyrir að þessi tengsl hafa svona mikil áhrif eru að sjálfsögðu margþætt: 

Einn af þessum þáttum er að við lærum af hvort öðru með því að spyrja, útskýra og spegla 

skilning okkar í hvert öðru.  

 

Ég held að þessi þáttur sé „styrktur“ af mállíkönum eins og chatgpt, þar hafa nemendur 

spjallsamtalsrobot sem þau geta spurt og útskýrt fyrir og fengið endurgjöf á sinn eigin skilning. 

Það er nefnilega ákveðin list að fá gagnlegar upplýsingar úr chatGPT. Það er það sem mállíkön 

hafa framyfir klassíska googlið, það er hægt að fara út í smáatriðin án þess að tapa öllu 

samhengi. Þegar við leitum til mállíkansins til þess að aðstoða okkur við að leysa vandamál 

þarf að útskýra vel hvert vandamálið er og allt samhengi sem því þarf að fylgja, þessar 

upplýsingar sem við gefum mállíkaninu eru svipaðar, ef ekki nákvæmari en við myndum gefa 

dæmatímakennara í tölvupósti. En mállíkanið getur svarað þér strax.  

 

Þessi samskipti sem eiga sér stað kenna nemandanum helling, nemandinn þarf að útskýra vel 

hvert verkefnið er og þarf að leiðrétta mállíkanið þegar það túlkar upplýsingar ekki rétt eða 

spúir einhverju rugli, sem er frekar oft.  

 

Mállíkönin spara nemendum líka dýrmætan tíma - þau gætu fengið allar upplýsingar sem þau 

fá frá mállíkönum annars staðar, frá Youtube, Google, vefsíðum, kennslubókum, glærum, 

fyrirlestrum eða öðrum nemendum. Og þó mállíkönin geti ekki algjörlega komið í staðinn fyrir 

þessa hluti - þá spara þau oft talsverðan tíma þar sem leitin er orðin hnitmiðaðari. Að spara tíma 

er mikilvægur þáttur í lífi háskólanemans þar sem vinnuálag nemanda sem er í 30 einingum á 

önn er um það bil 63 klukkustundir á viku samkvæmt efri mörkum um vinnuálag eininga. Það 

væri náttúrulega frábært að geta lesið tvær bækur um línulega bestun, mætt í fyrirlestur, horft á 

nokkur youtube myndbönd, mætt í dæmatíma og talað við samnemendur á nokkrum dögum til 

að leysa eitt heimadæmi en það er erfitt að búa til tíma fyrir það.  

 

Leiðir nemenda til að öðlast skilning eru fleiri en nokkru sinni fyrr en því fylgir að sjálfsögðu 

líka að leiðir til að komast hjá því að leysa verkefni sjálf eru fleiri líka.  

 

Þegar nemendur leggjast yfir internetið til að reyna að leysa verkefnin sem við stöndum frammi 

fyrir eru langflestir nemendur með sama markmið: Við viljum öðlast skilning á efninu. Við 

viljum að sjálfsögðu öll geta fengið 10 í stærðfræðigreiningu 2, leyst hvert einasta heimadæmi 

lokuð inn í herbergi með símann á airplane mode! Það er draumurinn. En oft er það bara 

svoleiðis að við þurfum meiri hjálp, meiri upplýsingar og fleiri leiðir til að ná tökum á efninu.  

Ég hvet kennara til að kynna sér hvar gervigreindin getur aðstoðað og hvar ekki – jafnvel til að 

kynna nemendur ykkar fyrir heiðarlegum leiðum til þess að nýta sér verkfærin.“ 

Rektor þakkaði framsögufólki og gaf orðið laust.  

 

Forseti Verkfræði- og náttúruvísindasviðs þakkaði fyrir inngangserindin og sagði að kennarar 

við fræðasviðið hefðu um tíma brugðist við áskorunum gervigreindar með því að færa sig yfir 

í símat, en nú væri það að snúast við að frumkvæði nemenda.  

 

Forseti Hugvísindasviðs sagði að gervigreindartæknin væri komin til að vera og ekki valkostur 

að hlaupast undan þeim áskorunum sem hún felur í sér. Gervigreind sé öflugt verkfæri sem 

mikilvægt sé að nýta til góðs. Varðandi kennsluaðferðir og námsmat séum við kannski að fara 

í hringi og komið að því að leggja aftur aukna áherslu á munnleg próf, mannleg samskipti og 

samtal. 

 

Deildarforseti Viðskiptafræðideildar gerði að umtalsefni hugleiðingu Hafsteins Einarssonar um 

að Háskólinn kostaði áskrift nemenda að gervigreindarlausnum. Sagði hann myndi verða dýrt 

fyrir skólann og að bókhald utan um slíkar áskriftir yrði flókið. Þá væri spurning hvort slíkt 

bókhald myndi ekki falla um sjálft sig því nemendur gætu eftir sem áður viljað nota ókeypis 

lausnir eða greiða sjálfir fyrir dýrari lausnir.  

 

Hafsteinn Einarsson sagði það vera sína skoðun að ekki ætti að hætta að nota símat. Hann væri 

sjálfur að kenna námskeið um stærðfræðimynstur og væru haldin tíð próf og ef nemendur nái 

þeim ekki fái þau annað tækifæri. Þetta auki ekki vinnuálag því gervigreind sjái um 

endurgjöfina. Nái nemendur öllum prófunum þurfi þeir ekki að taka lokapróf eða það hafi 

minna vægi. Prófin séu til að kanna hvort nemendur læri í raun og veru. Slíkt símat virki vel.  

 

Fulltrúi nemenda sagði það vera bakslag ef farið yrði aftur í stór lokapróf. Margar aðrar leiðir 

væru færar til að kanna þekkingu nemenda en að láta þá sitja í þögn og skrifa á pappír í þrjár 

klukkustundir, s.s. munnlegar kynningar nemenda og minni próf eða símat.  

 

Magnús Þór Torfason sagðist ekki hafa dregið úr notkun símats en vægi lokaprófa væri að 

jafnaði 25-50%. Hann hefði áður mikið notað stærri lokapróf, en freistingin til að nota 

gervigreind væri mikil og því nýtti hann í vaxandi mæli munnleg próf. Ekki væri gott að vera 

með „high stakes“ mat heldur frekar „drilling exercises“. Fljótlegt væri að láta gervigreind búa 

til reikningsdæmi og önnur verkefni. Með þessum hætti opnuðust margir möguleikar á að bæta 

símat með fjölbreyttum aðferðum.  

 

Rektor sagði vel koma til greina að Háskóli Íslands keypti hugbúnaðarlausnir á sviði 

gervigreindar rétt eins og gert væri á öðrum sviðum. Mikilvægt væri að fylgjast vel með því 

sem aðrir háskólar eru að gera og læra af því. Gervigreind væri framtíðin og nauðsynlegt að 

gera sér grein fyrir því og þjálfa nemendur í að nota breytta tækni því þeirra sé framtíðin. 

 

Kjörinn fulltrúi Menntavísindasviðs sagði það vera kennslufræðilega afturför að fara á ný í stóru 

lokaprófin. Um leið væri það skiljanlegt að kennarar sem eru undir miklu álagi hafi lítinn tíma 

til kennsluþróunar. Því skipti miklu máli að styðja við kennara. 

 

Forseti Menntavísindasviðs þakkaði fyrir góðar kynningar og sagði það vera afar mikilvægt að 

tryggja jafnt aðgengi að gervigreind. Varðandi umræðuna um kennslufræði og námsmat sagði 

hún það vera svarta sviðsmynd að hverfa aftur til einhliða áherslu á lokapróf. Þá hugnaðist henni 

ekki sú framtíðarsýn að kennarar geri verkefni með gervigreind, nemendur svari með 

gervigreind, gervigreind fari yfir verkefnin og að gervigreind taki yfir hlutverk 

aðstoðarkennara. Í öllu þessu mætti ekki gleyma því að hlúa að mennskunni.  

Aðstoðarrektor kennslumála þakkaði fyrir góðar kynningar og umræðu. Sagði hún að nú væru 

spennandi tímar og margar áskoranir. Gott væri að sjá að víða innan Háskóla Íslands væri verið 

að ræða málefni gervigreindar, s.s. á vettvangi Kennsluakademíu opinberu háskólanna, 

Kennslumiðstöðvar og kennslusviðs HÍ. Einnig væri fróðlegt að heyra frá kennurum hvernig 

þeir eru að þróa sig áfram.  

 

Deildarforseti Hjúkrunar- og ljósmóðurfræðideildar fagnaði umræðunni um gervigreind og 

varpaði fram þeirri spurningu hvort tilkoma gervigreindar í námi og kennslu kallaði á 

endurskoðun kennslualmanaks Háskóla Íslands sem sett var fram í allt öðrum veruleika.  

 

Deildarforseti Lagadeildar sagði að við deildina væru lokapróf enn mikið notuð, en verkefnaskil 

hefðu þó aukist talsvert á síðustu árum. Sagði hann kennara Lagadeildar hafa mikið velt fyrir 

sér gervigreind, enda væri lögfræði grein þar sem mikið er unnið með texta. Þróun gervigreindar 

er hröð og á meðan við erum að læra á þessa nýju tækni verðum við að viðhalda gæðum í 

náminu til að missa ekki trúverðugleika.  

 

Magnús Þór sagði gervigreind hafa hvatt sig til að vinna í Canvas, bæta innviði, leiðbeiningar 

o.s.frv. Gervigreindin væri hjálpleg í þessu öllu saman því hún væri svo fljót. Aðstoðarkennarar 

væru líka leið sem hann hefði gert tilraunir með. Þótt miklar breytingar væru fram undan 

þyrftum við enn um sinn að nýta hefðbundin tæki og tól og finna leiðir til að samþætta þær við 

gervigreind. Mikilvægt væri að halda áfram að leggja mat á nám, en við þyrftum að nýta meira 

„intrinsic motivation“. Nemendur vilji fá endurgjöf þótt það sé ekki til prófs. 

 

Til máls tóku undir þessum lið, auk rektors og framsögufólks, þau Ásta Jóhannsdóttir, Gylfi 

Magnússon, Helga Bragadóttir, Kolbrún Þ. Pálsdóttir, Magnús Þór Torfason, María Rós 

Kaldalóns, Ólöf Garðarsdóttir, Sigurður Magnús Garðarsson, Steinunn Gestsdóttir og Trausti 

Fannar Valsson.  

 

Kl. 15.40-15.45 

Dagskrárliður 2 (frh.) 

Tilnefning þriggja fulltrúa og þriggja varafulltrúa háskólasamfélagsins í háskólaráð 

Háskóla Íslands fyrir tímabilið 1.7.2024-30.6.2026 

Niðurstaða kosningar 

 

Magnús Jökull greindi frá niðurstöðu kosningarinnar f.h. kjörstjórnar. Atkvæðisrétt höfðu 56 

viðstaddir þingfulltrúar. Gildir kjörseðlar voru 53, en 3 voru auðir eða ógildir. Niðurstaða 

kosningarinnar var á þá leið að flest atkvæði hlaut Silja Bára R. Ómarsdóttir og verður hún því 

aðalmaður í háskólaráði. Næstflest atkvæði hlaut Ólafur Pétur Pálsson og verður hann því 

aðalmaður í háskólaráði. Þriðja í atkvæðagreiðslunni varð Hólmfríður Garðarsdóttir og verður 

hún því aðalmaður í háskólaráði. Varamaður Silju Báru R. Ómarsdóttur verður Ragný Þóra 

Guðjohnsen. Í 5.-6. sæti voru jafnar Aðalheiður Jóhannsdóttir og Þórdís Katrín Þorsteinsdóttir 

og þurfti því að varpa hlutkesti um hvor þeirra verður varamaður Ólafs Péturs Pálssonar og 

hvor verður varamaður Hólmfríðar Garðarsdóttur. Niðurstaðan varð sú að Þórdís Katrín verður 

varamaður Ólafs Péturs og Aðalheiður verður varamaður Hólmfríðar.  

 

Sagði Magnús Jökull þá lokið kjöri fulltrúa og varafulltrúa háskólasamfélagsins í háskólaráð 

Háskóla Íslands fyrir tímabilið 1. júlí 2024 til 30. júní 2026.  

Fleira var ekki gert og þakkaði rektor öllum sem höfðu framsögu á þinginu og þeim sem tóku 

þátt í umræðum fyrir þeirra framlag og sleit háskólaþingi kl. 15.45. 

 

 

Útsend gögn fyrir 33. háskólaþing 17. apríl 2024:  

 

1. Dagskrá 33. háskólaþings 17. apríl 2024. 

2. Listi yfir fulltrúa á háskólaþingi.  

3. Fundargerð 32. háskólaþings 17. janúar 2024.  

4. Kynning á framboðum til setu í háskólaráði 1.7.2024-30.6.2026. 

 


